
شیعر

                      پەنجەكانم

            مەرەكەب

                                            دەخۆنەوە

هەندرێن شێخ ڕاغب  



پەنجەكانم مەرەكەب دەخۆنەوە ناوی كتێب:  
هەندرێن شێخ راغب نوسەر:   

شیعر بابەت:  
جەوهەر فەتاح دیزاین:   

كارۆ چاپخانەی:  
٥٠٠ اژ:    ت�ی

2٠24 سا�ڵ چاپ:  
3٠٠٠ هەزار دینار نرخ:   

ژمارە سپارد�ن )    ( سا�ڵ 2٠24 ی كتێبخانە گشتیەكا�ن وەرگرتوە.



 بۆ گیانی )رەیحانە كەنعانی و وانیاری كوڕی( و منداڵانی قوتابخانەی 
كەمپی رۆژهەڵاتی كوردستان لە كۆیە پێشكەش بێت...

پێشەكی:
 نوســینی پێشــەكی بــۆ دیوانــی شــیعری هەســتیارو پــڕ ســۆزە، وشــەی 
ــەم  ــۆ ئ ــرد ب ــەزم دەك ــن ح ــە م ــت، بۆی ــای دەوێ ــڕ وات ــك و پ ناس
ــەكی  ــكێك پێش ــك، كەروێش ــكێك، كۆترێ ــمۆرەیەك، ئاس ــە س دیوان
نوســیابەیە، ئاخــر چــی دەبــوو ئاســكێك بیتوانیبایــە شــیعر بخوێنێتــەوەو 
ــوو  ــی دەب ــێت، چ ــەیەك بنوس ــد وش ــۆی چەن ــاخەكانی خ ــە كەڵەش ب
ــێ  ــت بڵ ــۆ بنوســێت و پێ ــت ب ــد گمەیەك ــك چەن ســمۆرەیەك، كۆترێ
فــان دێــرە شــیعرەت ناســك نیــە بــڕۆ وشــەی جوانتــر بەكاربهێنــە؟؟. 
ئاخــر مــرۆڤ لــەوە دڵ رەقتــرە لــە ســۆزی ناســكی وشــەكان تــێ بگات 
ــت و  ــەو سروش ــی ژینگ ــرۆڤ جوانیەكان ــەوە. م ــتی بهۆنێت و خۆشەویس
ــەد  ــكێنێت، ق ــرۆڤ دڵ دەش ــا م ــك داوە، تەنه ــارەیەی تێ ــەم هەس ئ
بینیوتانــە ئاســكێك دڵــی كەســێك بشــكێنێت؟ بۆیــە مرۆڤ دڵ شــكێن و 
پەیمــان شــكێنە. هــەر لەبەرئــەوە شــیعر نەغمــەی رۆح و ســرودی نەمری 
خۆشەویســتیەو لــە تاڤگــەی ئــاوی سروشــتەوە دێتــە دەر، مانــای وایــە 
ــەوەو دڵ شــكێن و  ــا نابن ــر جی ــەوەن و لەیەكت ــیعر پێك سروشــت و ش
پەیمــان شــكێن نیــن، ئەمــەش وا دەكات روو لــە ئاســكێك، كەوێــك، 
ســمۆرەیەك بكــەم و پێیــان بڵێــم زەحمــەت نەبێــت دەتوانــن یــەك دوو 

دێــڕم بــۆ بنوســن؟؟. 
ــە شــیعرو وێــژە، راســتە وەك خوێنــەر  ــدە ماوەیەكــی زۆرە دوورم ل بەن
ــە  ــەم دیوان ــە. ئ ــازەم نی ــی ت ــین بەرهەم ــەڵام وەك نوس ــڕاوم، ب دانەب
ــازە نیــن و بەرهەمــی ســاڵانی زوون،  ــان شــیعری ت شــیعرەیش هیچی
ــم  ــەوە، گوت ــن بمێنن ــینەكانی م ــەڕی نوس ــاو روپ ــا لەن نەمویســت تەنه
پێشكەشــیان دەكــەم بــە خوێنــەری كــوردو كتێبخانــەی كــوردی، 

ــت.  ــدی بێ ــگای رەزامەن ــەم جێ ــەوەم دیاریەك ــوای ئ بەهی

ئەی مردن هێندە دڵ مەخەرە رستەوە

هەموو ئێوارەیەك وەختی پشكوتنی شەو 
وەختی گەڕانەوەی دواهەمین چۆلەكە

تۆ دەبیتە خولیای فلوتێكی هێور
دەست بە جریوەیەكی غەریب دەگرێ

دەتەوێت وەك بەفر شەو بەهێمنی بخنكێنی 
شەوان بێدەنگ بەفر دەكەوێتە سەر پشتی گەڵاكانی درەخت

تا بەیانی سەرما دەكاتە باوەش و گەڵا گەڵا بارین دەخوێنێتەوە...
تۆش هێمن بەسەر رۆحمدا دەنیشتیەوە 

نامەیەكت بەدەستەوەیە تازە چرۆی كردوە و 
وشەكانی بۆنی پشكوتنی غەریبیان لێ دێ

مشتێك خوێنت پێیە بۆ سوركردنی بەیانیانی گەنجیەتیم

ئێوارانی ناو تەمەنیشم رستەیەكی نەنوسراوە...
تۆ نوكەی مۆبایلێكی لەناكاو بووی

گەڵایەكت كردبووە مەسیج و لەسەرت نوسیبوو: تۆ... 
بەلام تۆ!!

نوسینەوەی تەمەنێكی پڕ سەیر و سەمەرەی بەردەم 
مردن بووی، تۆ لەكۆتایدا مردن بووی...

وەختێ گوڵ دەگرێیت تۆ بەخوێنی منەوە مەستی، 
وەختێ مردن بەسەر رۆحێكی بەهێزەوە دەمرێ 

تۆ نایەڵی ژیانم زەردەخەنەیەك لەو كارێزە وەربگرێتەوە
تاریكی ئەو چاوەی پێ روناك بكاتەوە 
كە لەچاوەڕوانی سێوێك، هەڵنایەتەوە.. 

لێرە چاو بینینی لەناو حەوزێكدا لێ وون بووە 
لەئەزەلەوە ژیان هەر دەڵێی لێرە تابوتێكی ڕەقە و هیچی تر

لێرە باران نیە بەوشكی دەبارێ
ئەوە وەرز نیە ڕەق هەڵاتووە 

ئەوە منم. تۆی. وشەی شیعرەكانی ئەو نیشتمانەیە وشكن لەبارین 
ئەوە زستان نیە دڵی پڕ بووە و بەفری گڕ دەگرێ 

ئەوە ئێمەین وەك بەفر گەرم سپی هەڵدەچین

وەكو فلوتێكی سپی، سۆزمان گڕ دەگرێ و منیش هێواش 
دەست لە مردن دەدەم ...دەمەوێت هەستی پێ بكەم و بزانم 

ناولەپی چی لێ نوسراوە 
دەمەوێت شیعرێك وەكو هەنار كە كەوتۆتەوە تەمەنەوە 

كە هەر دەنكێكی حەرفێكی شیرین بێت
لەسەر سنگی لوسی سێوێك بنوسم...

تاوەكو ساردترین لاپەڕەی ئەلیكترۆنی ناو ئەم وڵاتەش
چاوی پڕ بێ لەفرمێسك

تاوەكو مردن چیتر نەمانبینێت 
عەقڵ چیتر لینگەوقوچ ژیان نەخوێنێتەوە...

گەلێ شەوان، گوێ لە هەنسكی بێ دەنگی 
كۆمپیوتەرەكەم دەگرم و پێم دەڵێ: ئێرە هەرێمێكی بێكەسە و

هەندێ وەخت وەرز بەهاری لەبار دەچێ
پایز دوانەی دەبێت 

مردن زۆر ئازایانە گۆرانی خۆی دەڵێ
ئەو پێم دەڵێ دەترسێم وەكو ئێوە منیش بەبۆنی پایز بمرم.. 

كۆمپیوتەرەكەم دەكەمە باوەش و گۆرانی توانەوەی خۆمی بۆ دەڵێم 

ناهێڵم قژی هیچ دوگمەیەكی ئاڵۆز بێ
بەرنامەی هیچ ئاوازێكی بشێوێ 

لێوی وشك بێتەوە و تەنیا بخەوێت 
ئارام دەگرم بە دیار رستێك هەنسكەوە 

گوێم تەپە تەپی هاتنی مردنێك دەبیستێ 
كفن ودفنی خەیاڵێكم پێ دەكا

چاوم وەك ماسیەكی بێ ئاو رادەكشێ 
پەنجەكانم مەرەكەب دەخۆنەوە و 

لاپەڕەكان بە نوزە نوز هەمدیسان بە جلێكی سپیەوە دەخەون...
پەنجەرە دڵی خۆیم بۆ دەكاتەوە و گوێم لێیە: 

فلوتێكی باڵشكاو ناڵەی ئاسمانی گرتوە 
پێدەچێت گوێی لە لورە لوری مردن بوو بێت 

پێدەچێت ئاوی بینیبێت دەگریێ 
پێدە چێت دیكتاتۆرێك تازە زینای لەتەك حەرف كردبێت 

حەرفێك خەون لە چاوەكانیەوە پڕبووە لە سەرە تاتكەی 
گەڕانەوە............

تۆ لەكۆتایدا مردن بوی 
نەتهێشت ئەستێرە پێبكەنێ 

مانگ سەما بكات 
ئێوارە بە پیاسەیەكی نوێوە ئاوا بێت 
وەك جاران، تاریك تر ئێوارە تێپەڕی

دەریا بە مردن دەوەستێ 
تۆ نەتهێشت شەپۆل بزەیەك لەناو سیمای دەریا 

بخاتە رستەیەك تنۆكی بارانەوە 
باران بەوشكی دەبارێتە مەمكی دەریا 

لەم نیشتمانی وشك هەڵاتووەدا شاعیرەكان 
كۆرپەیەكی بێ دایكن بەدیار دەریاوە دەگرین..

لێرە قاقا بە پێوە دەمرێت 
ژیان بە نوێژی نیوەڕۆ دەیخەنە مەزادەوە 

تۆ لەكۆتایدا مردن بوی 
نەتهێشت ماچێك ببەخشم بە سپێدە 
نەتهێشت ئاوێك لەو روبارە بخۆمەوە 

پێش ماڵی مەحبوبەیەكی پڕ دەكرد لە سێو 

ئەمزانی بەدەركەوتنی تۆ، ئەستێرەش ئاوا دەبێت 
بە تاریكی تۆ، خۆر رەنگی سور هەڵدەگەڕێ و

 روناكی خۆی قوت دەدات 
تۆ لەكۆتایدا مردن بوی 

ئێرە خاكی ئیمپراتۆریای مردنە 
هیچ نیشتمانێك هێندەی ئێرە 
هەست بەبۆنی مردن ناكا.. 

لێرە بە بەرچاوی مانگە شەوەوە
سێو دەخەنە ژێر پۆستاڵەوە 

بە نوكی خەنجەرەكانەوە سەری لیمۆ دەبڕن
كەس نیە هێندەی ئێمە بە هاتنی مردن بزانێت

هەموو وەرزێك، جارێك مردن دەترەكێ 
 

چاوێكم لە دەم كانیەكی ئەوسەری لادێیەكی بەحورمەت 
كوێر بوو..

ئەوەی ماوەتەوە چاوێكمە مردن دەبینێت و 
وشە بەوشە شیعر دەچنێ 

ئای ئەم چاوە جوانانە بۆچی هێندە پیس بوون

 خۆ مردن سەرەتا نەیتوانی چاوی كەس رەش كات 
ئێستا نیشتمان سپی یە و ئێمە نایبینین 

چاومان رەنگی مردنی گرتوە
بەدەرچونی روحی پەپولەیەكی مێ دەكرێتەوە. كە دوێنێ نەریت

سوتاندبووی....
نیشتمان وەك مردن دەبینین...

نیشتمان ئەی توڕەترین وشەی ناو دەمی كۆچەرەكانی ئەم وڵاتە
نیشتمان ئەی پەرتوكی پڕ حكایەتی خنكانی ناو دەریاكان

نیشتمان ئەی پێناسەی هەموو غەریبیەكانی من..
تۆ لەكۆتایدا مردن بوی 

كە تۆ هاتی كۆتر ئاوارە بوو
ژیان بێ تام بوو

مرۆڤ حەز دەكات ئێرە بكاتە ئاو دەست خانە
كە تۆ هاتی 

ئێرە بوە دۆزەخی هەڵوەرینی وشەكان
ئەوانەی رێگربون لە مردنی دڵ و خۆڵەمێشی عەشق

ئەی مردن هێندە دڵ مەخەرە رستەوە

كە تۆ هاتی 
پەنجە بەسەر فلوتەوە مرد 
سێو بەسەر گەیینەوە مرد
پرتەقاڵ خۆی سوتاند 

لێو ماچی تەڵاقدا 
من، منی ئاوارە كرد 

كانی وشكی كرد و نوێترین دەنگوباسی ئەوەیە 
پێشوازی لە باران ناكات، چونكە باران بەدەموچاوێكی لۆچەوە 

نازانێت ماڵی كانی لە كوێیە. 
كوشتن دەمی كانی دووریوە نەیهێشت پاكیزە قسە بكات

مۆمی بەهار داگیرسێنێ 
باران ئاشت كاتەوە

كە تۆ هاتی 
مۆسیقا هەتیو بو، وەكو قژی با شێوا

با نەیتوانی ئاوازی درەختێك بۆ گوێی 
كۆترێك بگوازێتەوە و گڕ لە دەرون بەردات. 

دەڵێن مردن لێرە نانی ئێوارەیە
پێش ئەوەی خۆت بیخۆی 

ئەو لە خواردنت بۆتەوە..

مردن بەم نیشتمانەدا تەراتێن دەكات
هەمومان گوێمان لە دەنگی هاتنیەتی
دەبینین چۆن هەموو شتێك دەمرێت

من نەمدەزانی كە ئاو بمرێت 
لێرە بینیم..

نەمدەزانی مانگ بمرێت 
لێرە بینیم..

نەمدەزانی عەشق بمرێت
لێرە ناشتیان..

نەمدەزانی خۆر بتۆرێ 
لێرە تەرمەكەشم بینی..

نەمدەزانی هێندە مردن ئەستورە 
ئای لە ئەستوری مردن 

كە شاخیش بەرگەی هاتنی ناگرێت 

دەریاش ناتوانێت رێی لێ بگرێت 
خودایە چ نیشتمانێكی تر

بار بەبار مردنی بۆ دەگوێزنەوە! 

هەندێ جار وەختێك دڵ دەیەوێت 
وچانێك لەبەردەم سێبەری ئاوازێكدا بدات

مردن دێت و بەریشی سپیەوە 
بەردەبێتە مۆسیقا و 

بەسەر شۆستەیەكی هەڵوەریوی خیانەتكار 
ریشی سپی مۆسیقا دەگرێ.....

مردن دێت و سپێدە لە ژورێكی تەنگی 
ناو هەناوێكی رەشەوە دیل دەكات 

هەترشی ئاواز دەبات 
جارێكی تر ناتوانین بۆنی سەما بكەینەوە 

لێوی جوانی بگرین
گوێ گرتن لە ژیان 

تاوانێكە ئەجەل بەدەستی ئەنقەست پێتدەكات
مردن حكایەتی كوشتنی زۆرترین 

گەڵای لایە: 
ئەوانەی رقیان لەوە دەبۆوە بۆنی مردن بكەن

وەرە ئەی ژیان 
مردن نایەڵێت گۆرانی بڵێین 

وەرە ئەی مردن 
كە من نازانم ژیان چیە و دەرەقەتی هاتنی تۆش ناگرم 

كە من نازانم بۆنی ژیان بۆهێندە غەریبە.. لەبۆنی تۆش مەست بوم 
كە من نازانم بەختەوەری لەكوێیە و نهێنی تۆش سەمەرەیە 

وەرە ئەی مردن چونكە لێرە ژیان 
نە بۆنی هەیە..نە تام..نەجوانی 

ژیان حكایەتی پشلەیەكە 
لەزبڵدان دەژیت

كە تۆهاتی مردن لەكۆتایدا سێوی بەهەشتێكی 
تاڵ بوو.. 

بۆ ئەوەی بزانین مرۆڤ لێرە چەندە بێ رۆحە 
ئەم سێوە دەرمانی هەموو ئەم نەگبەتیانەیە 

كە نەدەبوو كەسمان تامی بكەین..

تۆ لەكۆتایدا مردن بووی
هەڵە بوو ناومان وەكو ئەستێرە 

خستە ناو سەبەتەی شاعیرێكی شەیداوە 
شاعیرێك هەیە لێرە 

نان و ئاوی جریوەی چۆلەكەی سەر گوێسەبانەكانە
جلوبەرگی لەشەونمە و 

خواردنەوەی تیشكی سپێدەیە 
ماڵی لە غونچەیە و 

دەڵێن ئەم شاعیرە نەوەی ئاگرە و 
هەزاران ساڵ دەبێت بە كۆچەری باپیرە 

گەورەی هاتۆتە ئەم وڵاتە
دەگێڕنەوە بەیانیەك 

بینیویانە ئەم شاعیرە بەرگێكی سپی لەبەربوەو
چەپكێ وشەی كردۆتە خەنجەر

ویستویەتی بۆ دواهەمین جار مردن بكوژێت 
وەلێ ژیان ئەویشی فێری حكایەتەكانی مردن كرد

بە تەوسەوە مردن ئەویشی خستە ناو گێژاوی 
ژیانی ئەو رۆح لەبەرانەی پێیان دەگوترێت مرۆڤ و 

هەمیشە نوێترین چەك دەدۆزنەوە بۆكوشتن...
ئەی شاعیر 

ئەی گەمژەترین ئەستێرە 
ئێرە نیشتمانی روناكی نیە 

ئێرە گۆی مردنە نەوەكو گۆی زەوی
ئەی شاعیر تۆ چرای ئەم هەسارەیە نیت
تۆ گەمژەیت چونكە لەكوێ مردن هەبوو

ژیانیش هەیە 
شیعریش نە دەژیت و نەدەمرێت 

شیعر تەنها شتێكە لەدەرەوەی ژیان و مردن دایە...

دەگێڕنەوە 
ئەو وەختانەی مردن لە خەو هەڵدەستێ 

باخچە دادگایی دەكرێت 
چونكە چۆلەكەیەك بەتەنیشتیەوە خەوتوە

گوڵێك لەسێدارە دەدرێت چونكە پێكەنیوە 
كوڕێك دەخرێتە زیندانەوە 

چونكە ویستویەتی دەستی ئاو بگرێت 

تا ژیان لەوە تینووتر نەبێت 
كە مردن هات 

مرۆڤ دەبێتە بێ بەهاترین كەرەسەی مامەڵە 
بێ بەهاترین سۆزێك كە دەبێت هەرچی زووە 

لەبیری بكەین 
ئەی مردن ئەو سیحرە چیە لەناو تاڵی قژەكانی تۆوە 

لەتۆدا كە هێندە رقت لە پشكوتنە
دەبێت ژیان چ تاوانێكی كردبێت 

وەختێك دەیەوێت بپشكوێت بەسەر جوانیدا 
»وەختێك هەموو شت هەیە 

بەنی ئادەم كەم« 

خودایە نهێنی دروست بونی ئەم حكایەتە لای تۆ 
بۆ سەرەتای كام ئیمپراتۆریا دەگەڕێتەوە

تێناگەم لای منیش بۆ قوڵایی كام گرێی رۆحم دەچێتەوە..
خودایە نەدەبوو مردن تامی ژیانی بكردبایە و 

ئێمە هێندە سەراسیمە نەبووینایە...! 
نەدەبوو سنوری ژیان لەبەردەم 

ماڵی مردنەوە دەستی پێ نەكردبا....
لێرە هەمیشە بیروباوەڕێك هەن 

مردن دەكەنە موقەدەسترین پەیامی سەر ئەم ئەستێرەیە 
لێرە بیروباوەڕێك هەن 

دەیانەوێت كورتان بخەنە سەر عەقڵ...
مرۆڤ وەك پەپو كوێر كەن و سەرچۆپیشی پێبگرن...

جوانی لە كولانەی سەگەوە دیل بكەن...
عەشق و نەرم و نیانی بكەنە سەراب..

نوكتە لەسەر مرۆڤ بكەن 
شارە و شار هەموو ئینسانیەتێك ئەتك بكەن

لێرە لەم كیشوەری ئاگرە 
بیروباوەڕێك هەن 

دەستیان هەبێت ئاگر لەسەر سفرە ئەخەنە بەردەم منداڵ
پیاو دەكەنە جەنگاوەری پارە و كوشتنی بەناموسترین هەنار 

مردن دێت و چاومان پڕ دەكات لە دنیا 
دنیا دێت و بەكورتی ئەوەی لە دوای جێدەمێنێت مردنە، 

ئەی مردن تۆ چ تەلیسمێكی قوڵی 
ئەی مردن تۆ چ ئاوازێكی نەمری 



2222

وە
ۆنە

ەخ
 د

ب
كە

ەرە
م م

كان
جە

ەن
پ

چ پارچە مۆسیقایەكی بێ دەنگی، دێیت و ئەمانخەیتە كۆشتەوە
بێ ئەوەی چاومان لەم خەوە هەڵبێتەوە 

مردن چ حكایەتێكی نەبڕاوەی 
چ دوژمنێكی هەتاهەتایی ژیانیت...

خانویەكی بە پرشنگ داپۆشراو 
بەسپێدە سواغ دراو

كە ماڵی كەروێشك و سمۆرەیەكی باوك ئەنفالە 
پڕیەتی لە كوشتنی بەرائەت 

لێرە بەرائەت عەیامێكە گوزەشت...
كەسیش نیە هەر تەنها وەك وەفایەك چلەیەكیشی بۆ بگێڕێ،

وەی لەم نیشتمانە جوانی كوژە 
بۆچی هێندە درۆزنانەیە و پڕە لە تەمێكی رەش داگەڕاو 

وەی لە مردن كە تۆ دێیت 
كۆتایی دەست پێدەكات 
كۆتایی دەكەوێتە سەما 

كۆتایی شین شین دەبێتەوە بە قاقا 
كۆتایی دەستمان دەگرێت و نازانین لەكۆتایدا 

دەمانبات بۆكوێ؟ 
بۆ كوێ ئەی مردن 

وەرە لێرە دابەزە هەڵە مەكە 
هەڵە مەكە ئێرە نیشتمانی ئاوارە بوی جوانیە 

كە هاتن دەست وپەنجەیان كەلەپچە كرد و 
گوللە بارانیان كرد 

دەڵێن تەرمەكەی لەسەر بیرێكی وشك بووی 
ئاواییەكەی ئەوبەری شەونم و بەهار فڕێ دراوە و 
بارانیش هەر لەوێ وەكو رێزێك بە فرمێسك 

گڵكۆیەكی بۆ كردووە 
جوانی بەدەست جاهیلانەوە

 لەوە زیاتر چاوەڕوانی ناوێ 
لەكۆتایدا پێش هەڵوەرینی پێكەنین 

تۆ مردن بوی
بیرتە زستان بە جلێكی دڕاوەوە رەق دەبۆوە 

هاوین بە چاكەتێكی ئەستورەوە دەسوتا
هەتا بەهاریش بە زەردی كۆتایی دەهات و 

پازیش بەسەوزی دەخنكا

بیرتە مردن برا گەورەبوو 
چونكە هەمیشە دەسەڵات و تەختەكان 

دەچنەوە ژێر باڵی ئەو 
عەیامێكە عەقڵ باڵی مردن دەپشكنێ 

وەلێ ئەو فڕینی هەر بەرزترە 
ئای لە پشتی شكاوی ئەم وشە وشكانەی 

روبار لەوان بێ ئاو تر بوو
ئاو لەناو زەوی بەخوێن ئاودراودا لە كۆتر تینوتر بوو...

ئای كە چەندە بەسوێیە ئەو حكایەتەی 
كە دەیەوێت كورتان بخاتە سەر پشتی ئەم نیشتمانە 

لێرە كەسانێ هەن 
دەیانەوێت كورتان بخەنە سەر خەیاڵەوە 

خەیاڵی مرۆڤ كورتان بكەن 
دەیانەوێت بیركردنەوە بار بكەن 

ئاخر چ شتێك لەوە ئافات تر هەیە 
بەنسبەت جوانیەوە، كە خەیاڵ كورتانێكی بەسەرەوە بێت
دەبێت كەی زەمەن كۆتایی دەسەڵاتی مردن بهێنێت 

ئەوانەی ژیان هەمیشە لایان ئاودەست خانەیەكی پیسە 

تۆ لەكۆتایدا مردن بوی
لێوێكت لە سێدارە دا 

چونكە لەپرسەی دارگوێزێك وتبوی 
ئێرە نیشتمانی بەڕوە ماقوڵ نیە 

بۆنی چۆڵەوانی جوانی لێ بێت...
كورتان دەخەیتە سەر گوێزەوە 

كانی دەكەیتە تەویلە 
ئاخ لە جەهالەتی حەرفەكانی ناو دەمی تۆ 

ئەی مردن
ئەی باوكی راستەقینەی بە سوتماك بوو
ئەی هەتككەری حەیران و دەشت و شنەبا

ئەی سەر بڕی ناو جۆگاكانی جوانی 
تۆ دێیەوە 

ئەوین زەردەخەنە دەیگرێت 
چونكە هەندێ جار تۆ 
وەكو بەهار سەوزی 

پێدەچێت ژیان نوكتەیەك بێت بەدەست تۆوە 
چونكە تۆ لەوە ئازاتری كۆتاییت بیر بچێتەوە.

چواردە گەڵا شیعر 

2005

)1( 
هێشتا لە ئوڵفەتی سوڕی 
گوڵە بەرۆژە تێنەگەیشتوین 

ئەو
كاتێك قابیل هابیلی كوشت

بڕیاریدا هەردەم بەدوای روناكیەوە بێت.
)2(  

دڵم نایە 

گەڵایەك بوەرێنم و
پێستی رووتی فرمێسكێكی پێ دابۆشم

سەیرم دێ 
مرۆڤ گەلێك 

بۆ ساتێك قاقا سەدان گەڵا دەوەرێنن.
 )3( 

باران 
تامی تاڵ بونی دەگێرایەوە 

دەیگووت
كە چوومە ناو قوڕگی كانی وجۆبار 

دەمیان دائەخست و
سەیری چاندنی خەرتەلیان ئەكرد لەهەور.

)4( 
لەنێوان دوو بەردی رەقدا 

ژیانێكی نەرم وەك دڵی پیاو هەیە 
پیاو نەبێت ژیان دەوەستێت 

سوپاس ئەی بەرد 
هەمیشە وەك پیاو نەمریت 

 )5( 
كاتێك كە پەنجەكان دەخەون 

قەڵەم ئێشكگرە 
كاتێك قەڵەم دەخەوێت

پەنجەكان روو لەیەكتر ناكەن و
بەیەكەوە ناخەون

)6(
چاویلكەی مامۆستایەكی پیرم دۆزیەوە 

هێندە قورس بوو بە مەعریفە 
توانام نەبوو هەڵیگرم 

چەند خۆش بوو
بۆنی ئەو تەپ وتۆزەی بەسەر چاویلەكەكەوە بوو.

 )7( 
بەیانیدا 

هەستە مناڵەكانت
ناچنە قوتابخانە

چاوەڕێی رۆژانەكەی خۆیانن
عەرەبانەكەت بەتوڕەییەوە

بۆڵەی دێ 
بۆ ئەوەندە درەنگ خەبەرت بۆوە.

)8( 
كە ووشەكانت 
بونە زمانی مارو

ژەهریان خستە ئینجانەی 
كەسایەتی من 
چاوم داخست 

تا بەهێواشی روحم دەردەچێ.
 )9( 

سەریان بڕیوین 
بەلام هەناسەمان لە ئازادی جیانابێتەوە 

دواین پەرژینی دوێنێ پەرست دەبەزێت و
 دواهەمین جەنگ

خۆبەدەستەوەدانی تاریكی یە .

)10( 
شەقامێكمان نیە..

بەسەرپشتی تفەنگەوە پیاسە نەكات
ئێوارەیەك نیە 

لەسەر شۆستەی هەر شەقامێكدا سەدان
پەڕوباڵی نیگا تێكەڵ بەخەزان نەكرێن.

)11( 
ووڵاتێكی تەژی لە دڵ رەقی دەبینم 

بە دیار زەمەنێكی بۆگەن بووەوە دانیشتوین 
رۆژمێری خەونە بێ سۆراخ بووەكانم

هەستەكانم دەگوشێ
ئەمەوێ بگەرێمەوە بۆ عەدەم 

بەلام لەوە ئەترسم 
ئەوانیش بۆنی كەلاكی 

ئەو زەمەنە سەرخۆشی كردبن و
بە بەرتیلەوە بمنێرنە ژوورەوە.

)12( 
كەسنگم 

پڕ دەبێ لەغەم 
تك...تك 

هەناسەم لەنێو قوڕگمدا 
ئەتوێتەوە.

 )13( 
كەسێتیمان 

لە وەصڵێكی بەتاڵ دەچێ
كۆمپانیاكان بەگوێرەی مافیایەتیان 
بە ئایدۆلۆژیا و مەزهەبە مرۆڤخۆرەكان 

پڕیان ئەكەنەوە و 
مۆری مێژومان لێ ئەدەن.

 )14(  
چاومان 

وەكو ئەشكەوتێكی قوڵ 
چۆتەوە ناو ئێسقانی روخسارمان 

چونكە ماندوو بوین 
بەدوای بینینی بەختەوەری.

خۆر لە سنگتەوە هەڵدێ

2016

بزەكانت عەرشی عەشق دەهەژێنێ 
خۆر لەسنگتەوە هەڵدێ 

ئەم روخسارەت مانگ دەشارێتەوە 
نیگاكانت باڵی چۆلەكەش دیل دەكەن 

نەك هەر دڵ....
چاوەكانت هێندەی دەریا قوڵن..

چاوەكانت هێندەی پشكۆ گەشن..
چاوەكانت هێندەی كوردستان جوانن..

چاوەكانت ...ئای ئای چاوەكانت...
چاوەكانت نۆتەی ئاوازێكی گیتارن...

خۆر لەسنگتەوە هەڵدێ 
پێكەنین خۆی حەز دەكات بێتە سەر ئەم لێوە
پێكەنین لەسەر لێوەكانت زەردەخەنە دەیگرێت

باڵەكانی دەكرێنەوە..
بزەی لێوت پەنجەكانی نوسین دەكاتەوە

فڕین فێری چۆلەكە دەكات 
سنگت پڕیەتی لەجریوە جریو...

سنگت پڕیەتی لەتیشك..
سنگت پڕیەتی لە پاكیزەیی..

دەستت لەژێر چەناگەی ژنێك نیە
دەستت لەژێر روخساری مانگ داناوە

دەستت لەژێر روناكی داناوە
دەستت لامەبە با مانگ ئاوا نەبێت..

ئەم جوانیە بێدەنگی دەشكێنێت
وشە فێری گۆرانی دەكات

شیعر گەرم دەبێت وەك نیگای چاوی تۆ
ئەی جوانی

سەر لەماڵی ئەم شاژنە مەبڕە..چونكە ئەوەندەی من بیناسم ژیانی زۆر 
خۆش دەوێت...

ئەوەندەی من شارەزای بم پێكەنینی زۆر بەدڵە..
ئەوەندەی من بیناسم دنیای گەلێك لا جوانە..

ئەی جوانی بێوەفا مەبە 
چونكە ئەوەندەی من ئەم شاژنە بناسم 

زۆر حەزی لەجوانییە..
ئەی جوانی شانازی بكە دۆستی وات هەیە.

ئەی جوانی 
تەماشا بكە خۆر لەسنگی كۆترێكەوە هەڵدێ

خۆر لە رۆژهەڵاتەوە هەڵنایە..
خۆر لەسنگی كۆترێكەوە هەڵدێ...

خۆر لە سنگتەوە هەڵدێت
ئێوارانیش بەنێو تاڵە قژەكانی تۆدا

ئاوا دەبێ..
لێوەكانت بەیانیان لەگەڵ

گوڵەباخەكانی باخچەی حەوشەكەمان 
دەپشكوێن..

بزەكانت بەیانی باش
لە ژیان دەكەن..

ژیانێك گەر بهێڵن دەمانەوێت
پڕ بێت لە خۆشەویستی..
بەڵام ئەوان دەیانەوێت
گوللە بنێن بە سنگتەوە

خۆر لە نێوان هەناسەكانتدا بكوژن..
ئەدی )پیرەمێرد( نەیفەرمووە:

قەڵغانی گوللە سنگی كچان بوو لە هەڵمەتا..

كارۆخ هەرگیز ئاوا بە حوزنەوە نەبینراوە 

بۆ مەرگی مامی كۆچكردووم) شێخ ئیسماعیل شێخ صەمەد( سەرانەیی. 

 2002/1/7
ــەرش  ــوان دا پ ــەر هەم ــت بەس ــەوەی جوانیەكان ــۆ ئ ــیرین: ب ــی ش مام
ــەژن  ــی ب ــۆ پیاوێك ــوان، ت ــیە هەم ــت دەبەخش ــە ژیان بكەیتەوە..هەمیش
ــوازی  ــۆ پێش ــوو ب ــی ب ــی جوان ــت فەرش ــژووی، رۆح ــاو مێ ــدی ن بڵن
ــی  ــە شیش ــر ل ــوو، رەقت ــۆ رەق ب ــە بۆت ــەم ژیان ــەوە ئ ــوان. بەداخ هەم
ــان  ــە مامەگی ــەر بۆی ــەدر دەمانجــوێ، ه ــرە غ ــراق. لێ ــڕ فی ــی پ زیندان
ســەفەرت خــۆش! هــەروا منیــش بــۆ یــادەوەری ئــەم كۆچــە بە ســوێیەت 
ــیعرێكی  ــی ش ــە جەرگ ــكۆ ل ــەرم وەك پش ــەم، گ ــەیەكی خ ــد وش چەن
غەریبیــم دەكەمــەوەو دەیكەمــە چەپــك و لەســەر گۆڕتــی دادەنێــم، بــەو 

ــۆڕت بپشــكوێن.  ــەر گ ــوڵ و لەس ــە گ ــەكانم ببن ــەم ووش هیوای

شیعرێك بەجەستەیەكی بەخوێن لە دایك بوو
چاوم تاریكایی شەوێكی دەیجوری گرت

سەیركەن 
مردن چەند بێ نەزاكەتانە بەربۆتە گیانی سێو

ئەبڵەق بوونی بارانە
لە خیانەتی تابوت و نیشتمان فرۆشی گۆڕ

كفن ئەوەندەی ئەڵقە لەگوێی مەرگە
نیو ئەوەندە گوێ لە نزاكانی بەفر ناگرێ

بەهەڵم بڵێن
با فرمێسكی گەرم نەڕێژێ
ئێرە جەهەنەمێكی ساردە..

پەنجەرە بكەنەوە
شەماڵ هاتووە بەخوێن
هەناسە هەڵمەكێشن 

با گوناح بار نەبین بەرامبەر بە بوون..
چ رێكەوتێكی رەشە

سەرەتای خۆڵەمێش بوونمان تۆمار دەكا
زمان زنجیری خەم بەستی

دڵی راپێچی نێو زیندانی ئازاریان كرد
ئاخر

لە زەمەنی تەمەنی زوت
كەی ساتەوەختی ئەم سەفەرە عەدەمیەت بوو؟

*  *  *    

ئێستا لە )1967(ـەوە دێم
سێبەرم ئافاتەو

بەسەر پشتی رێگای سی و پێنج ساڵی ئاشوب دا دەڕۆم
تا ئەگەمە سنوری ئەو هەناسەیەی

برینی دەروونمی هێنایەوە ژان
هەناسەیەك خوێن رەهای كرد، 

سنوورەكان بەخێرایی دەبڕم
نەوەك شیعرەكەم دەستگیربكەن و
بیكەنەوە زیندانی رەش بۆ من 
ناوێرم بەشیعر بڵێم بەیانیت باش

ناوێرم بە گوڵ بڵێم چۆنی
چونكە 

من لەتەرەفی بارانم و 
پۆلی یەكی قوتابخانەی كازیوەمە

ئێستا 
كۆلكە مێوێكی سووتاوی هەناو رەش بوو

لە »سەران« ی هەورازەوە 
پرچی مێژوویەكی بۆن باروتم راڤە دەكا

تفەنگیش مەحكەمەیە و 
گولە حاكمە و كۆمان دەكاتەوە بۆ رێچكەیەك؟

مەشكەیەكی ئەتك كراوی شەنگەبێری
نێو هەوارێكی سەربڕاو
لەبەرزایی تەمەنیەوە 

دڵی پڕ لە كوڵی گێڕانەوەی كارەساتی غوربەتیە
بۆیە بەرد حەپەساوە لە حەژمەتان

ورەو شەو رۆیی پێخووستی
شەوانی پارتیزانی تۆ

لە ئیشارەی گۆچانی دەستی شوانێكەوە زانیم
كاتێك ئاشنای كردم بە ڕەوەزو دەوەن و شاخ

مامە گیان 



4040

وە
ۆنە

ەخ
 د

ب
كە

ەرە
م م

كان
جە

ەن
پ

حیكایەتەكانت لای شۆڕشن و
نەبەردیەكانت لە ئەرشیفی رەوەزو دەوەن و

لە سندوقی شاخ دا هەڵگیراون..
ئەوە پرسەی هەڵۆیە دەگەڕێ و 

داستانەكانی پێشمەرگە
چۆن بەڕێزەوە دانیشتون

فاتیحە بۆ گیانت دەخوێنن..
هاژەیەكی مردوی ئەم ساڵە

بەنیگای تیلە چاوێكی سەحەری بنار كارۆخ
چاوە كوتەی گەڕانەوەی رۆحی دەكا

رێ لە لە رۆح مەگرن
رۆح هەر خۆی دەزانێ بەرەو كوێ دەفڕێ

ئەم رۆژەڤە
تەڤلی نێو غەدریان كردین
كوتەكی ورگ تنگێلەكان 

ئاوس بووی كارەساتی غەدر بوو
هەتا كۆرپەیەكی ژەهراوی لەم دەڤەرە بەهەشتیەی تۆدا دانا

كێ پەرژینی شەرمی نورانی شێخی شكاند

ئەوانەی ئیستیخباراتی ئەنفال و 
كەواسوری بەر لەشكری شەمشەمە بوون

لێم مەگرە با لە هەموو ئەم زەمەنە توڕەبم 
مامەگیان زەمەن درۆی لەگەڵ كردین..ئەو بەهرەی تۆی 

نەویست و باوەشی لە خراپە دا...
»1967«

لە بن دارتوویەكی بە ئیمان دا
لە بن دار سێوێكی نوێژكەردا 

لە بن هەڵوژەیەكی نورانی
سەنەدێكی بێ ئاوەزو شەلەر لێ دراویان لێ دروست كرد

ئەو سەنەدەی
لەتەمەنی شۆڕەبیت دا

مەراقی دەرخواردی قوڕگی چارەنوس دای
تا تیژایەتی چاوەكانت بێ ورە بكات. 

*  *  *    
ژیایت

وەك ئەو گوڵەی
دڕك دەورەی دەداو

بە ئازار مەست بووە
وەك ئەو گوڵەی دڕك شوانیەتی

كەچی جوانی تاڵان ناكرێ
ژیان بۆ تۆ دڕكەڵان بوو

تۆش گوڵێكی ژێر دەوارو 
جۆگەیەكی هەوراز سەختن هەبوو بۆ ئاودێری و 

بەختێك لە زبڵ
تەوەرەیەك لەسەر كوت پێكردن

هەربۆیەش بوو
كاتێك مەرگ

زەنگی كۆچی ئەبەدیتی لێ دا
»رواندز« 

شەقژن جەستەی هەژاند
»ئاكۆ« یەتی تەمتومانی ئەسەف دایگرت

»خۆشناوەتی« تاسانی گرت
»باڵەك« خەمی لە ئامێز نا 

»بیتوێن« زەماوەندی خەمی گێڕا
یادگاریەكان 

ژەنگی قرێژی قەهریان گرت
لە تەلبەندی زیندانەوە تێكەڵیان بوو...

ئەو رۆژانە
قەندیلم بەدەم و چاوێكی ئاڵۆزەوە دەدی

كارۆخ هەرگیز ئاوا بە حوزنەوە نەبینراوە
هەندرێن هەڵسوكەوتی لە پیرەمێردی جەرگ سوتاو دەچوو

ماكۆك ماتی لێوە دیاربوو
كوڕەك فرمێسكی هەڵدەڕشت..

*  *  *    
ئێستا

لەنێو قوڕگی هاوارم دا
سەدای گریانی ئەوین دێ

وشەی خوێن لە دەرونی پێنوسم دا دێنە قسە
خۆم و شیعر

لە حزورت دا كۆڕی مەجلیسێ دەبەستین 
شیعر گەرەكیەتی:

بەقەد هەموو مێژوو بتنووسمەوە 
بەقەد دەریایەك بتهۆنمەوە 

بەقەد گشت درەختێ بەرزت كەم 
بەقەد گشت شاخێ قایمت كەم 

بەقەد فراوانی دڵی خۆت 
خەڵكی میوان دۆست كەم 

بۆیە گەر لە شیعر گەڕێم
شەن و كەوی رازەكانت دەست پێ دەكا..

منیش بۆ شیعر باس دەكەم:
تۆ لە ماڵی رەشەبادا نەدەنووستی
لە زریانی خەمەكاندا ترست نەبوو

دەستت باڵای خاكەناسی دەگرت و 
مەمكی زەویت بە رەنج دەمشت

تا لە ئارەقەی سوێری نێو چاوانت تێرت دەخوارد
لە باوەشی سێبەری بەڕووش

گەمەی خەوێكی كاسبیت لەگەڵ رۆژدا دەست پێ دەكرد،
تۆ لە سەنگەر خەوت دەدۆڕاندو 

لە ئێشكگری شەوانی پڕ مەترسی
قازانجی سەركەوتنی چالاكیەكانت دەدوریەوە،

تفەنگت شەتڵە نەمامی گڕ بوو

هەتا لەیەكەم چەخماخەی پێنجی سێ دا 
لە زەمینی بابا گوڕ گوڕ

بوو بە درەختی ئاگری تۆڵە
تۆ لە بیرتە؟

هاوڕێ و ئاشناكانی ژیانت 
عاشقی ووتە شیرینەكانت

لەشەو كۆڕو رۆژانەدا
نوقڵی شیرینی پڕ سوودت لەسەر سفرەی مێشكی ئەواندا دادەنا،

»شێخ ئیسماعیل« 
لەنێو گۆڕی غەریبیت دا ئاگات لێیە؟

»سەران« گوندی یادگاری و رازەكانت 
لایەلایەی خەمێ دەڵێ:

»زەمانە گوڵێكی دامێ لێی ساندم
بۆنم پێوە نەكرد لێی هەڵ پساندم«

تۆ گوێت لێیە؟
»گەرەوان »ی گوندی باوەڕ

بە ژوارەوە گۆرانیێ دەچڕێ:
»ئەو گوڵەی مەشهوری گشت عالەم بوو كوا یادی بەخێر« 

»ئاكۆیان« دەستی لە پرچی خۆی ناوە
ئەو دەزانێ لە دۆڵ ئاكۆ كوڕێك رۆیی

كەشكۆڵی خەمەكانی نەتەوەیی كردبووە شان
لە »فەقیان« 

لە هێلانەی دۆستی خۆشەویستی تۆدا 
مەجلیسەكان فرمێسكیان لێ دەچۆڕێ و

حەیف ملوانكەی قسەیانە
سەرت لە »بنمێردە« مەبڕە

تۆ لە بیرتە؟
گوێزو مێوژیان بۆ دێنای

تا زێدەتر لەشیرینی قسەكانت چێژ وەرگرن..
هەموو گوندێ

هەموو رێگایەكی بە وەفا
گشت كانیاوێكی بە ئەمەك 
گشت داربەڕووی سێبەر حەڵاڵ

گشت تفەنگێكی شۆڕشگێڕ
گشت سەنگەرێكی خۆڕاگر

گەر بۆ یەكجار 

رەوتی كاروانی تۆی دیبێ
بۆتە پەرتوكێكی قەشەنگ 

لە دڵی دا، مێژوی تۆیان هەڵگرتووە.
ئێستا 

لە دامێنی یادەوەری و سۆزداریت
دەستم لەسەر شانی مێلاقەیەكی غەمگینەو 

چاوم لە فرمێسكی سەر روومەتی سێوەكە
خەیاڵیشم لە زمانی شیعرەوە دەڵێ:

بگەڕێوە
نەبادا سەحەر پەرچەمی خۆی حەشار بدات

تاریك و روونی بەیانیش دەتناسێ
گوێزو هەڵووژەی »مەلەكان« مانیان گرتووە

یادگاریەكانت لە »بلە« هاتونەتە دەرو
دەیانەوێ لەم مەملەكەتە كۆچ بكەن

بگەڕێوە
جریوەی بولبولی بەیان دەتناسێ
سەنگەر غەریبی تۆی لێوەدیارە 

كوێستان رەنگی هەتیوێكی رەنگ زەردە 

بگەڕێوە
مناڵی جانتا لە شانی بەر مەكتەب دەتناسن 

رەوەزی قەندیل و بناری كارۆخ و لوتكە هاوڕێتن
ریش سپی دامێن مزگەوتەكانیش 

خۆشیان دەوێی
بگەڕێوە

هاوسەنگەرانی نیشتمان 
دڵیان گوشراوە بەو كۆچەت

بەو ئێوارەیە خەمناكە مەگەرە جێ
لەم زەمەنە

مردن قۆناغی كاروانی تۆ نەبوو...!

عەقڵ كوێرێك قسەمان بۆ دەكات 

2013

ملتان دەپەڕێنم
مامزێك لەئامێزی نێرییەكدا

بەهەشت بخوڵقێنن
من لەوەتەی هەم 

ئەو پیاوانەی حەزیان لەژوری نوستن و
بۆنی عەترو سەیركردنی گوڵە

دەیان بووخزێنم..
من هەمووتان 

لەمەیدانی جەنگدا دەبینمەوە 

چاوم كەس نابینێت
كە لەشی ئافرەتێك بەروتی دەبینم

دنیا ئەخەمە ناو گۆمی خوێن 
كچێك ببینم لەپارچە كاغەزێكدا 

كوڕێك موتوربەی خۆشەویستی بكات...
كەس لەسەر درۆ ناكوژم 

چونكە مەیدانی جەنگ بەدرۆ نەبێت پێم گەرم نابێت
ئەو رۆژانەی دڵم توند دەبێت

نامەوێت گەردنی ژن و مەمكی كچ و چاوی نێری كوڕو 
پیاوێكی عاشق ببینم

نامەوێت دەریا بدوێنم، بەڵكو دەمەوێت سێبەر شەق شەق بكەم 
ورگی ژیان هەڵدڕم.. ئەوەی ئازادی دەوێت لەخوێنی خۆیدا 

شەڵاڵی بكەم
دەمەوێت لەگەردنی هەموو ژنێكی گەردن بەرز بدەم...

كە دڵم توند دەبێت
تا خوێن نەبینم ناكرێتەوە 

تا مەمكی كچێك نەبڕم ناكرێتەوە 
تا لێوی كوڕێك شەق نەكەم لەسەر ئەوەی ماچێكی لەلێوی 

دۆست كردووە 
دڵم ئارام نابێت. 

دەزانم كە شەڕ نەما
باخچە گەشە دەكات،

 باڵندەكان بەسەر پشتی دەریاوە سەمفۆنیای شەپۆل دەچڕن و
جریوە دەنێرن بۆ ئەو كوڕو كچانەی

 لەكەنار دەریا دەست لەملان دەبن و قریوە لەگەڵ جریوە دەگۆڕنەوە...
منی عەقڵ كوێر 

بەجریوەی باڵندەو بەقریوەی گەنجە عاشقەكان بێزار دەبم
حەز دەكەم مەرگی خۆم ببینم 

بەڵام كتێبێك نەبینم باس لەئازادی و خۆشەویستی بكات..
منی عەقڵ كوێر 

رۆژنامەو كتێب و بڵاوكراوەی دنیا دەخوێنمەوە كە لەلایەن 
دەسەڵاتەكانەوە دەردەچێت...

من بەبێ دەسەڵات خۆم بە تاقانە دەزانم لەژیاندا
من بەبێ دەسەڵات چەپڵەم پێ لێ نادرێت 

ژیان چەپڵەیەكە بەیەك دەست لێنادرێ...
گوێبگرن ..خەڵكینە ..

من رقم زۆر خۆش دەوێت 
حەز دەكەم دڵتان پڕ بێت لەرق

ماڵتان پڕ بێ لەرق
قوتابخانەو خوێندنگاو باخچەی ساوایانتان پڕ بێ لەرق 

ئێوارەو بەیانیتان پڕ بێ لەڕق
خزمایەتی و حزبایەتی و عەشیرەتەكانتان پڕ بێ لەڕق

من حەز دەكەم هەر یەكێك لە ئێوە
هەموو ژیاننامەی من لەبەر بكات

حەز دەكەم هەموتان راپەڕین لەدژی ئازادی بكەن
چونكە فەرمانڕەوایتان دەكەم و ئازادیتان بۆ دەكوژم

خەڵكینە گوێبگرن...
من حەز دەكەم تەختەی شانۆو شاشەی سینەماو بەرنامەی 

تەلەفزیۆن و
هەواڵەكانی رادیۆو كۆڕی رۆشنبیریتان. 

رقیان تێدا سەوز بێت وماڵیان تێدا بڕوخێت و
 هەمووتان فێربن ئاسان خراپی بكەن و زەحمەت چاكی بكەنەوە...

ئەوەی منی بوێت
ناتوانێت شوشەو ئاوێنەی خۆش بوێت...

ناتوانێت لەهیچ پاركێكدا دانیشێت و
دەست لەملی كەس بكات و بەكەس بڵێ خۆشم دەوێی...

ناتوانێت رۆمانێك بنوسێت و 
شانۆیەك ببینێت و چیرۆكێك بخوێنێتەوەو شیعرێك لەبەر بكات....

ئەوەی منی بوێت
دەبێت هەموو رۆژێ چاوەڕێی نەخشەیەكی تازەی جەنگ و 
پۆلێ شەهیدو كوژراوی دیكەو پۆلێ پرسەی دیكە بكات..

خەڵكینە گوێبگرن
ئەوەی بەقسەم دەكات ..

 با بڕوات هەرچی زانكۆیە پڕی بكات لەجەنگ 
هەرچی كوڕوكچێكی خۆشەویستە لەیەكیان بكات ودڵیان ورد ورد بكات

هەرچی جوانی هەیە گاڵتەی پێ بكات و 
بیكات بەسەمەرەی ناو شار...

هەرچی مامۆستاو دكتۆری دڵ پڕ میهرەبانی وژیان دۆستی هەیە 
نانیان ببڕێت و دەریان كەن و هۆی هایان بۆ بكەن...
هەرچی مەعبەدو هەرچی فەرموودەو هەرچی مەزهەبێك 

وفەلسەفەو فكرێك 
كە نەرمونیان و مرۆڤ دۆستن...

 تەفروتونایان بكەن و
لەشوێنی ئەوان پەیكەرێكی شەڕانگێزی من دروست بكەن.

ئەوەی لەگەڵ منە
دەبێت وێنەكەم لەناو ماڵەكەی و ئەلبومەكەی و خوێنەكەی دا 

هەڵبواسێت..
هەرچی كاتێك لەمپەرێك لەبەرامبەر حەزەكانیدا دروست بوو 

من بكاتە شمشێرو لەملیان بدات..
من بكەنە رێبازو بكەنە ئەوین وبكەنە ژیان 

بۆ ئەوەی خەڵك لەژیان را بكات ومردنی خۆشبوێت
هۆ خەڵكینە گوێبگرن 

من رقم لەدیالۆگ و رەخنەو هەموو چاكسازیەك هەیە
 من رقم لەشاردنەوەی هەموو شتەكانی ناو ئێوەو هی خۆم هەیە 

من رقم لەپرسیار كردنە 
من تۆڵەو تۆقاندن و جەنگم گەرەكە

ئامادەم وەڵامی پرسیارەكانی جەنگتان بدەمەوە
من ژوری بچوك وماڵی پڕ ئاژاوەو وڵاتی پڕ درۆو

 حكومەتی پڕ دزی وبەرپرسی خائین و عەشیرەتی خوێنڕێژم خۆش دەوێت..
 چونكە ئەوانە لەوەتەی من هەم دۆستی نزیكی من بوونە..

لەزۆر قۆناغی گرنگدا لەمێژودا هاوپەیمانم بوونە..
من و جەنگ و خیانەت ودرۆو بوختان 

هاوپەیمانی ستراتیژین 
من وهەموو ئەوانەی تۆڵەیان خۆشدەوێت

ناچینە زەماوەندی لەدایك بوونی هەر میللەتێك
كە تازە بەتازە ئەڵقەیان لەگەڵ ئازادی گۆڕیوەتەوە. 

گوڵ لێرە بوو

2014

»دێن بۆن بەدەمی باخەوە دەكەن
نەبادا گوتبێتی: گوڵ لێرە بوو...!«))(
دێن فلووتەكان كەلەپچە دەكەن 
نەبادا قژی گۆرانیەكی داهێنابێ 

لەگەڵ پەرچەمی شیعرێك لەسەما بێ. 
دێن ولێرە دەمێننەوە...

بازگە بۆ پشكنینی جریوە دادەنێن 
سەنگەر لەبەرامبەر ماچ لێ دەدەن

جلوبەرگی دیوانێك دەسووتێنن

دێرە شیعرێكی ئەحمدی شاملۆیە كە دەڵێ: دێن بۆن بەدەمتەوە دەكەن، نەبادا گوتبێتت خۆشم   )1(

دەوێی. 

دەرگاكان بۆ مردن دەخەنەوە سەرپشت.
دێن وبۆنی جەهەنەمیان لێ دێ 

دەمیان وەك ئاگر داگیرساوە 
گڕ بەكونە لوتەكانیانەوە فوارەی بەستووە 

ژیان لەچاویاندا 
هێندەی دەنكە تەسبیحێكی بچوكە..

دێن ومرازیانە نەگەڕێنەوە 
تا قاقایەك ماوە بجەنگن 

تا ماڵێك ماوە راموسانی تێدا بێ بكوژن...
تاچرایەك بەنێو تاریكیدا بڕوات نەوەستن...

هاتوون ژیان بسوتێنن
سەری دنیا بپێچنەوە

وەی لەغەریبی ئەم نیشتمانە 
كە گوڵ رۆیی...سێبەرو بەهارو باران خۆیان 

كرد بەگمەیەكی خنكاو .
كە گوڵ لێرە بوو 

ئەوانە بەبۆنی جوانی دەمردن 
شەمشەمە كوێرەكانی ئەم زەمەنە

چاوی بەیانی دەگرن پێش ئەوەی روناكی ببینێت
پێش ئەوەی خۆر بەیانی باش بكات

هەمیشە لەپی دەستیان رەشە
بەیانیان لەگەڵ هەموو تیشكەكانی خۆر شەڕ دەكەن

بەڵام گوڵ ناهێڵێ سەركەون
ژیان كەلەپچە بكەن

نەهێڵن خۆر هەڵبێت...
مادام هەموو بەیانیەك خۆر هەڵدێت
مانای وایە هەر روناكی دەیباتەوە.

بەیانیان ئاگر لەسەر پشتی چۆلەكە دەكەنەوە
بەخەبەربوونەوەی گوڵ بێزار دەبن

حەز ناكەن گوڵ سەری لەناو خۆیدا دەربێنێت..
دەیانەوێت جوانیەكان بشارنەوە

وەلێ خۆر لەهەلاتن دواناكەوێت
ژیان لەزەمەنی ئەواندا ناوەستێ

خۆر دێت وبۆن بەدەمی گوڵەوە دەكات
باخچە روناكی لەئامێز دەگرێ

ئەوین ماچ دەخواتەوە

عاشقەكان رۆژێكی نوێ دەڕۆنەوە سەركار
ژیان گۆرانی دەڵێ 

ئیتر بۆ لەمردن بترسین!.

لەم وڵاتە
ژیان جێگاجێگای پێ دەكرێ

رۆژ نیە ژیان لەپەنایەكەوە 
ئاگر نەگرنە دەموچاوی

رۆژ نیە درۆیەك بەناوی ژیانەوە نەنوسن
رۆژنامەكان پڕن لەو درۆیانەی بەناوی ژیانەوە

دەنوسرێن...
رۆژ نیە ژیان نەخەنە زبڵ دانەوە

ئاخر بەهاتنی گوڵ ژیان دەپشكوێ.

كە گوڵ لێرەبوو
ژیان غونچەیەكی بزۆز بوو

بەیانیان لەگەڵ چاوكردنەوەی سپێدە
بەبۆنی گوڵ دەپشكوت

كەس لەخەمەكانی ژیان ناگات
لێرە جگە لەگوڵە پاكیزەكان 

كەسیتر لەغەریبیەكانی ژیان ناگات 
هەموان پێكەوە برین دەكەنە دڵی ژیانەوە

گوڵ دەرەقەتی ئەم هەموو هەڵوەرینە نایەت
گوڵ بەرگەی ئەم هەموو پایزە ناگرێ

خودایە
هێزی ئەوەم پێ ببەخشە گوڵ وپایز بكەم بەدۆست

خودایە 
ورەم بدەیە

دەستی گوڵ بگرم وبڕۆم لەدەرگای ماڵی پایز بدەم 
جورئەت بكەم

گەر بۆ جارێكیش بوایە من پایز خەبەر بكەمەوە
ئاخر من دەزانم چۆن دەست لەپایز بدەم 

كە پایزم هەڵسان 
ناهێڵم لەگوڵ توڕەبێ

ناهێڵم بەسەر گوڵەوە بقیژێنێ و
هاوار بكات..

ناهێڵم دەست لەگوڵ بدات تاسوێندی نەدەم
ناهێڵم لەگەڵ هیچ درەختێك شەڕ بكات

خودایە
رێگام پێ نیشانبدە

بۆ جارێك، تەنها یەك جار من پایز خەبەر بكەمەوە...
كە گوڵ لێرەبوو پایز جوانتر بوو

كە گوڵ لێرە بوو پایز هێندە دڕندە نەبوو
خودایە ئازام بكە

گوڵ لەگەڵ پایز داوەت بكەم
بەیەكەوە ژیان بخەمە بەردەمیان
بەیەكەوە تەنها وێنەیەكیان بگرم.

خودایە 
لەم وڵاتە تەنها هەر من دەزانم بۆنی پایز بكەم

بۆنی راستەقینەی پایز لەرۆحی من دایە
لەژوانە نهێنیەكانی من دایە

بۆنی پایز 
بۆنی هەمیشەیی ئەوینمە...

لەم وڵاتە
ئەوین رۆمانێكە لەبەردەم دەرگای پایزدا كۆتای دێ

پایز سەری هەموو رۆمانێكی ئێرە دەپێچێتەوە....
كە گوڵ لێرەبوو

پایز رۆمانەكانی هەڵدەگرت
وشەكان ودێرەكانی وەكو گەڵاولقی درەختەكان

نەدەخستە سەمای هەڵوەرین
كە گوڵ لێرەبوو

هێشتا پایز هێندە نەخوێندەوار نەبوو.
كە گوڵ لێرە بوو ...بۆمبەكان ئەبڵەق دەبوون 

دەنگیان دەنوسا....!!!
بە قریوەی منداڵەكان پارچە پارچە دەبوون..

نەیاندەوێرا بەر ببنەوە ..
حەزیان نەدەكرد بەرۆكی ئێرە بگرن.

واز بێنن 
دەست لە نیشتمانی غەریبان مەدەن 

گوڵ دەیەوێت سەر بخاتە سەر شانی ژیان..
بەهێمنی خەون بەئازادیەوە ببینێت. 

سوارێكم بەسەر هەناسەكانی خۆمەوە 

بەتابوتەكان بڵێن 
بە پێوە بوەستن 

مردن بێرەدا تێئەپەڕێ،
بە لێوەكان بڵێن 

بە بێ چرپە بجوڵێن 
پەیامێ دائەبەزێ 

سەدوهەشتاو دوو هەزار حەرفە،
بە منەكان بڵێن 

با لەخۆكوشتنی خۆیان ببنەوە 
كاتژمێر نیوەی شەوی ژیانە 

بۆ مردن شۆڕ دەبینەوە،

بەقەرەجەكان وئاوارەكان بڵێن 
چركە هەناسەیەكمان 

لەگەڵ ئەنفالەكان فەرقەوبەس!
هەموو شەوێ روحی ئەستێرەو چۆلەكە سپیەكانی ناو بەهەشت دێنەوە 

دەست لە گەردنی ئەستوندەگی یادەوەریمان دەگرن و
تێر تێر روحمان ئەلێسنەوە 

تەمەنیان پڕە لە چركە خوێناویەكانی دەسەڵات و
بەفرە ئەتكراوەكانی دەستی ئەنفال 

پڕن لە حكایەتی دەسەڵات وكوژانەوەی رووناكیەكان 
بۆیە گوێ گرتن لە ئەستێرەكان 

باشترین وەفای ئێمەیە بۆ ژیان وبۆ روناكی 
*   *    *    

لێرە 
دەسەڵات ئاشێكەو بەخوێن دەگەڕێ 
سەرچۆپی یەكە بەدەست كوشتنەوەیە 

پەرتوكێكە 
رۆژ نیە ئەتك نەكرێ، 

چۆن هەستی كوژراوم بۆ زەمەن بگێڕمەوەو پێی بڵێم 
بمانگێڕەوە بۆ نەبوون 

چونكە یەكەم تاوان لە بوونی مندا بۆتۆ دەگەڕێتەوە 
یەكەم شكایەت بیكەم لە تۆیەو

دواهەمین گلەیشیم لە تۆوە كۆتایی دێ ..
من گەڕیدەیەكی بێ توێشووم بە دوای چارەنووسم و

بەدەم چاوەڕوانی هەتاوەوە رەق بوومەتەوە 
بەدیار پەنجەرەیەكی شەرمنەوە بومەتە پەیكەر، 

لەتاسوقی بینینەوەی 
كەمانچەیەكی شكاوی ژێر باران و

نۆتە جێماوەكان لە باخەڵی ئەفسەرێكی رەشدا 
چركە بە چركە كەڵەكە دەكەم ...

ئای 
لە تاوانی خنكاندنی مۆسیقاو كوێركردنی شمشاڵ 

وەی 
لە بێكەسی روناكی ولە ژەهراوی كردنی كانیاو 

ئاخ لەمن 
منی كوشتەی دووری ئەوو، ئەوی ئەنفالی دوور لە من 

منی گەڕیدە و منی چاوەڕوان بۆ هەمیشە 
ئاخ لە من 

كە سوارێكم بە سەر هەناسەكانی خۆمەوە 
دڵۆپێكم رژاومەتە دەریایەكی لیخن 

جەستەیەكم 
رۆژ نیە سەنگەرێكم پێ لێ نەدەن و

ژەم نیە ئایدۆلۆژیایەكم بۆ دانەنێن 
من بەیەك پەنجە 

چەند جۆرێكی ئیمزا لێ دان ئەزانم 
بەیەك زمان 

فێری چەندان جۆرە قسەكردنی جیاواز كراوم 
قسەی ناو هەڵوەرین وقسەی ناو ئەنفال و

قیژەی ناو رۆح دەرچونی گیانی كچێك 
كەلەسەر خۆشەویستی تیرۆر كرا، بە باشی ئەزانم! 

من رەنگم دابەش كردووە ...
بەیانی رەنگێكم هەیە پڕە لە موعانات 
نیوەڕۆ رەنگێكم هەیە پڕە لە برسیەتی 
ئێوارە رەنگێكم هەیە پڕە لە تەنیایی 

شەوانە رەنگێكم هەیە پڕە لە چەپاندن 
منێكیشم هەیە پڕ لە درۆو 

تۆیەكم هەیە پڕ لە بوختان و
ئەوێكم هەیە فێریان كردووە بەس بنوشتێتەوە 

ئەوانێكم هەیە لە چنینەوەی سامان و
 پشت گوێ خستنەوەی هەمووان .

*   *    *    
لێرە 

دەسەڵات 
تەمەن دەخوا و

باڵای بەخوێن زراڤ دەبێ، 
رۆژ دەكرۆژێ و شەو دەكات بە جەژن، 

گوێم لێ بگرن 
حكایەتی زوقم لە قوڕگی شیعرمەوە ئەڵێ : 

ئەو رۆژەی كە یەكەم زەنگی دۆڕاندنی مرۆڤایەتی لێی دا ؟
ئەو رۆژە بوو 

كە یەكەم هەناسەی مناڵێكی هەڵەبجە وەستا 
كە یەكەم مرۆڤی كورد بەبێ تاوان زیندەبەچاڵ كرا 

كە یەكەم ژنی كورد 
مەمكی پڕبوو لە كیمیاو بە قوڕگی مێژوویدا كرد.

*   *    *    
مێژووم 

جامێكی پڕەو خوێنی لێ ئەڕژێ 
تەمەنم گۆزەیەكی پڕەو 

كارەساتی لێ هەڵدەقوڵێ 
ئەم شیعرەشم 

تنۆكێكی وشەیەو
لە نێو چەوانی ئەنفالەوە ئەتكێ .

*   *    *    
كە گوڵە خەو لێ كەوتوەكانی ناو لم 

لە بیابانەكانەوە دێن و
ژێی كەمانی روحم دەژەنن 

روحم دەبێتە ئاوازو 
قوڕگم پڕ دەبێ لە گۆرانی و
سێبەرم بەدەم رەشبەڵەكەوە 

پێكەنینە جێماوەكانی ناو كەلاوە روخاوەكان 

ئەكاتەوە بەسەر لێوی ئەستێرە لێك دابڕاوەكانی 
ئەوبەری كانی وئەوبەر چەم وئەوبەر شەقام 

گوێ بۆ سرودە تەنهاكانی بیابان بگرن و
لە ئاوازی هەڵوەرینی گەوهەرەكان ورد ببنەوە 

چونكە 
خودا نامانبورێت گەر بیابان لە یاد كەین 

تەرمی ئەستێرە كوژاوەكان نەهێنینەوە بۆ خاكی بەفر 
ئەوەتا ئەستێرەكان دوای درەوشانەوە 

لە جەژنانەی گەڕانەوەی عەشق وەك نوقلانە 
سرودەكان دابەش دەكەن 

لە هێلانەی چۆلەكەیەكی خنكاوی هەلەبجەیان پێچاوەو
هەمومان پڕ دەكەن لە سرود 

چۆلەكەكان باڵیان لە سرود لێ رواوە و 
بەسەر غەریبیماندا ئەنیشنەوەو

پێمان ئەلێن : 
هانێ سرودێكی سپی 

نوری لێ دەچۆڕێ و
فریشتەكان دەیچڕن ..

ئاوازەكەی "گۆڕستانی چراكان")2(ـەو 
كانیاوەكان بە كۆرس 

بۆ ڤیستڤاڵی ئاوەدانی ئەیڵێنەوە .
هانێ سرودێكی سەوز 

لەبەهاری هەلەبجە ئەچێ و
گەش ..گەش بەرووی ژیاندا ئەتریقێتەوە 
جوان ..جوان سروشتی لە ئامێز گرتووەو 

قژی شەماڵ شانە ئەكات 
ئەم سرودە بوو 

سپێدەی موتوربەی شەماڵ كرد .
هانێ سرودێكی سور 

سەدو هەشتاو دوو هەزار دڵۆپە خوێنی پێوەیەو
سەدو هەشتاو دووهەزار كۆرس ئەیڵێنەوە 

سەدو هەشتاو دوو هەزار دەنگ 
پڕ بە قوڕگی مرۆڤایەتی ئەیچڕن 

وەلێ مەخابن 

ناوی قەسیدەی شێركۆ بێكەسی شاعیرە.  )2(

هێشتا نیوەی مرۆڤایەتی نە گوێیان لێ یەو 
هەشە نازانێ من سرودێكی سورم و

ماڵم لە چۆڵترین بیابانە . 
هانێ سرودێكی زەرد 

وەك رەنگی ژنێكی ئەنفال
پێش ئەوەی زیندەبەچاڵ بكرێ و 

كۆرپەی نێو باوەشی لە جگەری بكەنەوە 
وەك رەنگی كەشیدەی حاجیەك 

كەلەگەڵ قورئانێكدا پێكەوە سوتێنران ..پێكەوە خنكێنران ..پێكەوە ئەنفال كران ..!
هانێ سرودێكی باران 

كە پڕیەتی لە چوار هەزار كانی وشككراو 
چوار وەرزی هەڵوەریوو

كە پڕیەتی لەچوار هەزار قیبلەی عەشق
چوار هەزار لادێی پڕ وەنەوشە 

پڕیەتی لە بارینی سەدوهەشتاودوو هەزار گوڵەگەنم 
كە پڕیەتی لەچوار پارێزگای تووڕە لە یەك!

هانێ سرودێكی پەمەیی
وەك زەردەخەنەی مناڵێكی ئەنفال

پێش ئەوەی 
دەمی پڕ بێت لە پۆستاڵ و

چاوی پڕ بێ لە خۆڵ 
هانێ سرودێكی پەمەیی 

تێكەڵ بە پاكی 
خەنەی سەری ژنێكی كورد و

سحری كانیاوێكی پڕ لە ژوان و
درەختێكی پڕ بیرەوەری 

كە تەمەنی پەرتوكێكی گەورەیە لە سێبەر بەخشینەوە 
بۆ یادگاری كوڕوكچە عاشقەكانی ووڵات .

هانێ سرودێكی ئەرخەوانی 
منی تێدایە بەر لە توانەوە 

لادێ كەمی تێدایە كە دەمی ناوەتە گۆنای بەفر 
ماچێكی تێدایە بەسەر گەنجێگی عاشقەوە كوژراوە 

باخچەیەكی سوتاوی تێدایە 
ئەو كاتەی پۆستاڵەكان پەرژینەكەیان شكاند

لە حەژمەتان 
بە دەنكە شقارتەیەكی نێو چارۆگە رەشەكەی پورە خەجێ 

ئاگری لەجەستەی بەردا ..
هانێ سرودێكی خۆڵەمێشی 

ژمارەی هەموو نوێژە سەربڕاوەكانی 
باپیرە ئەنفال كراوەكەمی تێدایە 

دەنكە تەسبیحەكانی دەستی تێدایە 
ئەو سرودە چیرۆكی خۆڵەمێشی 

سەدو هەشتاو دوو هەزار نوێژی سپی 
كوژانەوەی پێنج هەزار ئەستێرەی روناك و

ئەتك كردنی هەزارو چوار سەدساڵ موسوڵمان بونی كوردە 
هانێ سرودێكی نیشتمانی 

ئەو نیشتمانەی خوێنی لێ ئەتكێ و
جەستەی وردو خاشە بە برین 
ئەو نیشتمانەی گوڵی رواند و

كەچی دڕكی دووریەوە 
ئەو نیشتمانەی بۆتە جەنازەیەك و

شوێنێكی نەماوە لێی بنێژن 
*   *    *    

ئیتر چۆلەكەكان 
غەریبیمان جێ ئەهێڵن،

بۆژێر باڵی لە فریشتە رواوی نوێژە سپی یەكانی ناو لم و
ئەستێرە هەڵوەریوەكان ئەگەڕێنەوە 

چونكە ئەزانن 
گەر ئێمەش فەرشی روحیان بۆ رانەخەین 

خودا بە فریشتەكانی گوتووە : 
كە هاتنەوە 

هەر لەیەكەم دەروازەی بەهەشت 
باڵەكانیان بۆ رابخەن 

چاوەكانیان پڕ كەن لە پڕشنگی بەهەشت و
بە نور دایانپۆشن 

سەریان بخەنە سەركۆشی ئەوینتان و
بە بۆنی سێوەكانتان زامەكانیان ساڕێژ كەنەوە و 

بهێڵن بۆ ئەبەد لە ماڵی مندا ئاسودە بن . 


